
qo‘sha-qo‘sha nabiralar bersin, katta qilib “Beshik to‘yi” qilib 
bering, ularni allalab uxlatish, erkalamalar bilan erkalash, 
ovutmachoqlar bilan ovutib, qiziqmachoqlarga qiziqtirib yurishga 
yetkazsin! Nabiralarga etaklar so‘zlab, ular bilan “Uchar 
gilam”larda sayohat qilib, “Ochil dasturxon” atrofida jamul jam 
bo‘lib o‘tiradigan sevimli buvijon bo‘lib yuring!  
 Yana bir bor shunday navqiron ko‘rinishda ulug‘ yoshga 
qo‘ygan qadamingiz xayrli va muborak bo‘lsin! 
 Namangandagi Sizni tanigan barcha ilmiy-pedagogik 
jamoatchilik nomidan sevimli shogirdingiz Sherali Turg‘unov, 
filologiya fanlari bo‘yicha falsafa doktori (PhD), v.b. dotsent.    

  
 

ЎЗИ УСТОЗ БЎЛАР УСТОЗ КЎРГАНЛАР 

Раъно Ражабова, 
БухДУ Филология факультети 

Ўзбек тили ва адабиёти кафедраси 
Ўқитувчиси, ф.ф.ф.д. (PhD) 

 
Фольклор ўзи аслида урф-одат мевасидир, 
Момолар алласи-ю, улуғлар шевасидир. 
Шажара дарахтининг илдизи янтоқ мисол, 
Дармонойнинг  тилида: “Бухоро-Хива”сидир. 

(Ошиқ Зариф) 
 
Халқ ижоди – бамисоли дарё. Бу улуғ, муаззам наҳрнинг 

ўзани олис мозийларга бориб тақалади. Бухорода бошқа 
фанлар қатори фольклоршунослик илми яхши тараққий 
топган. Албатта, бунда бевосита ва билвосита буюк 
фольклоршунос олим Охунжон Сафаровнинг бошлаб берган 
хайрли анъаналари ўз ўрнига эга. 

Фольклоримиз билимдони эрур Охунжон Тўра, 
Китоблари ўн жавондур, бахти кулганин қара! 
Етмишдан ошибди ҳамки, тўр ташлайди дарёга, 
Мавж уради “олтин балиқ” ярқираган ул тўрда. 

(Ошиқ Зариф). 

Охунжон Сафаров буюк фольклоршунос олим сифатида 
элга танилган. Бу анъана беназир қалб соҳиби, устозим 
Дармоной Саидаҳмедовна Ўраева томонларидан янада 
янгича босқичларда давом этиб келмоқда.  Фольклоршунос 
сифатида элга танилган олима элимиз яратган маънавий 
дурларни кўз қорачиғидай асраб-авайлаб, уларни келажак 
авлодга бекаму кўст етказишни бурчи деб биладиган 
ҳақиқий ватанпарвар ва элпарвар десам адашмаган бўламан. 
Зотан, бу шариф юрт –  неча-неча олиму фозилларга, ижод ва 
яратувчанлик боғининг пешқадам боғбонларига маскан 
бўлган табаррук гўша. 

“Устоз кўрмаган шогирд ҳар мақомга йўрғалар”, дейди 
доно халқимиз. Инсон зоти борки, оддий устадан тортиб, 
таниқли олимгача, кимнидир ўзига устоз деб билади. Унинг 
этагидан маҳкам тутиб, панду насиҳатларига қулоқ солиб, 
сўнгра ўзи ҳам мустақил қадам қўя бошлайди. Инсоннинг 
дунёга келишига ота-она сабабчи бўлса, унинг “ҳаёт” 
аталмиш  умр сўқмоқларида ўзиниг тўғри йўлини топиб 
боришида устозларнинг ўрни беқиёсдир. 

Мен ҳаётдан миннатдорман, негаки, менга Дармоной 
Саидаҳмедовнадай буюк қалб эгаси, онамдек меҳрибон 
устозни насиб этди. Айниқса, профессор Дармоной 
Саидаҳмедовнанинг шогирди эканлигим менга олам-олам 
фахр бағишлайди, қолаверса, зиммамга улкан масъулият ҳам 
юклайди. 

 Шундай буюк қалб соҳиби бўлган инсон билан 
биргаликда илмий-ижодий изланишлар олиб бориш, устозга 
мос ва хос садоқатли шогирд бўла олишдек бахт ўзлигини 
англаган инсонга катта масъулият юклайди. Чунки, онадек 
меҳр кўрсатган, маънавий жиҳатдан баркамол бўлишни, 
мухтасар айтганда, шундай устоз-онага шогирд бўлишни 
талаб қилади. Баҳоли қудрат  бу вазифани уддалаётганим, 
ҳеч шубҳасиз, азиз ва меҳрибон устозимнинг 
шарофатларидандир. 

Филология фанлари бўйича фалсафа доктори (PhD) 
илмий даражасини олиш учун диссертацияни ёзиш ва ҳимоя 
жараёнлари мен учун силлиқ кечган эмас. Устоз билан ҳар 

гал суҳбатлашганимда инсон аввало покиза қалб соҳиби 
бўлишлиги, илмда енгил ва осон йўлни танламаслигимни, 
илм йўли жуда машаққатли бўлиши ва илм йўлига қадам 
қўйилганда маълум бир маънодаги қийинчиликларни 
бошидан кечириши, бу қийинчиликларга сабр ва бардош 
билан чидаш кераклиги ҳақида уқтириб айтадилар. Осон 
эришилган нарса маҳсулининг қадри ҳаминқадар бўлиши, 
аксинча, ҳалол меҳнат ва илм инсонни нечоғли юксакликка 
кўтариши мен учун катта сабоқ бўлди, десам янглишмаган 
бўламан. Чунки устозим Дармоной Саидахмедовна шундай 
бир ҳақиқат борасида менга такрор ва такрор  англаш 
ҳиссини уйғотдилар. Шогирд асло шогирдлигича қолиб 
кетмаслиги лозим. Бу ҳаёт қонунидир. Бунинг учун шогирд 
доимий ва узлуксиз ўз устида ишлаб, изланиб, ўқиб ва уқиб, 
билими, тафаккури ва дунёқарашини бойитиб бориши 
шогирддан талаб қилинадиган асл ҳақақатни менга 
англатдилар.  Яна шуниси борки, шогирд билмаганини 
устозидан эринмай ва орланмай сўраб, ўрганиб бориши 
зарур. Бежизга “Билмаганни сўраб ўрганган олим, орланиб 
сўрамаган ўзига золим” мақоли айтилмаган. Доно 
халқимизнинг яна бир мақолида “Олим бўлма, одам бўл” ёки 
“Олим бўлиш осон, одам бўлиш қийин” дея инсонийлик сари 
даъватлантирилади. Шу ўринда раҳматли дадажоним 
шундай фикрларни айтган эдилар: “Олим бўлиш  осон, одам 
бўлиш қийин”,  –  Менимча, иккаласи ҳам қийин”. Негаки, 
одамийликдан йироқ, худбин инсон устозга ташвиш 
келтиради. Аксинча, садоқатлилик ва камтарлик, 
оқибатлилик ва тантилик, меҳнатсевар ва ҳалоллиги  
бахтидан нишона бўлиб, бундан ҳам шогирд, ҳам устоз 
саодатга эришади. Шогирдга билими ва иқтидорини, ақл-
заковатини тан олиб, унга ўзгача бир меҳр бериб  
билганларини ўргатган, шогирди маънавий камолоти учун 
жон куйдирган устозга шогирд бора-бора ўз фарзандидек 
бўлиб қоларкан. 

Устозим раҳбарликларида бугунги кунга қадар 
номзодлик ва докторлик тадқиқотларини амалга 
оширганларнинг кўпчилиги талабалик давридаёқ 

шогирдликка олинган. Шулар қаторида мен ҳам. 2020 йилда 
“Ўзбек болалар адабиётида фольклор жанрлари 
стилизацияси (насрий эртак ва топишмоқ мисолида)” 
мавзусидаги филология фанлари бўйича фалсафа доктори 
(PhD) ишимни ҳимоя қилдим. Менинг бу ютуғим устозимни 
жуда қувонтирди. Яна бир шогирднинг эришган ютуғидан 
тўлқинланган устозим мени фарзандлари қаторига қўшиб 
қўйдилар. Ҳар доим устоз менга илиқлиқ ва ширин табассум 
билан  “шогирдим” деб алқай бошлаганларида, мени қўллаб-
қувватлаб, барча ишимга оқ фотиҳа тилаб дуо 
қилишларининг ўзи мен учун чин маънодаги ҳақиқатдир. 
Бундай эҳтиром ва меҳр менинг устозга бўлган меҳримни 
янада икки ҳисса оширди, десам хато айтмаган бўламан. 

Бу устоз ҳақида айтилган айрим мулоҳазаларимиз у 
кишининг юрти ва касбига бўлган муҳаббатидир. Устоз 
Дармоной Ўраева илмда оддий, камтарин, хокисор, жуда 
оилапарвар, фарзандларига ўзини бахшида қилган меҳрибон 
она, шунингдек, шогирдпарвар  олийжаноб инсондир. 

Муборак 55 ёшни қаршилаётган азиз ва меҳрибон, 
жонкуяр устозимга узоқ умр, мустаҳкам саломатлик, 
фарзандлар, шогирдлар камолини узоқ йиллар кўришларини 
тилаймиз. Зеро, муҳтарама устознинг фольклоршунослик 
соҳасига оид кузатишлари, илмий, адабий, публицистик 
яратмалари юртимиз келажаги бўлмиш ёшлар учун 
маънавий хазина, чинакам ҳаётий ибрат бўлиб хизмат 
қилажак. 
        Устозга доимо шундай гўзал, шижоатли бўлиб юриш 
бахти насиб этсин! 
  

ОДАМ БОРКИ, ОДАМЛАРНИНГ НАҚШИДИР 

Яраш Рўзиев 
БухДУ Немис ва француз тиллари кафедраси 

 
Азиз  устоз Дармоной Ўраевани талабалик 

йилларимдан бери танийман, чунки кўпинча 
факультетларимиз ёнма-ён жойлашган эди (Хорижий тиллар 
ва Ўзбек филологияси), ҳатто бир муддат битта факультет 

Sahifalovchi:   M. Ortiqova 

 

 

Nashriyot litsenziyasi АI № 178. 08.12.2010. Original-maketdan 

bosishga ruxsat etildi: 09.03.2021. Bichimi 60x84. Kegli 16 

shponli. «Palatino Linotype» garn. Ofset bosma usulida bosildi. 

Ofset bosma qog`ozi. Bosma tobog`i 17,2. Adadi 100. Buyurtma 

№126. 

 

Buxoro viloyat Matbuot va axborot boshqarmasi 

“Durdona” nashriyoti: Buxoro shahri Muhammad Iqbol ko`chasi, 11-uy. 

 Bahosi kelishilgan narxda. 

 

“Sadriddin Salim Buxoriy” MCHJ bosmaxonasida chop etildi. 

 Buxoro shahri Muhammad Iqbol ko`chasi, 11-uy. Tel.: 0(365) 221-26-45 


